2013 во сора тӧлысь 1 лунсянь содӧ Коми Республикаса сьӧмкуд юкӧнын торъя категорияа уджалысьяслӧн удждоныс. 

Лӧсялана помшуӧмсӧ примитіс Коми Республикаса Юралысь Вячеслав Гайзер Россия Федерацияса Президент Владимир Путинлысь ода-кора тӧлысся индӧдъяслысь положениеяссӧ олӧмӧ пӧртӧм могысь. Сідз, сора тӧлысь 1 лунсянь лоас содтӧма ӧтувъя да школаӧдзса велӧдан учреждениеясса педагогика уджалысьяслысь,  ичӧт медицинскӧй персоналлысь, олысьяслы социальнӧй отсӧг сетан юкӧнса социальнӧй уджалысьяслысь да культураын уджалысьяслысь удждонсӧ. Содтӧмсӧ веськӧдӧма сы вылӧ, медым удждонлӧн ыдждаыс ёнджыка йитчис уджалысьяслӧн квалификация тшупӧдкӧд да удж бӧртасъяскӧд. 

Индӧм могъяс вылӧ республиканскӧй сьӧмкудйысь содтӧд вичмӧдасны 2 миллиард шайт гӧгӧр сьӧм. Республиканскӧй сьӧмкудйӧ вежсьӧмъяссӧ пыртасны Коми Республикаса Каналан Сӧветлӧн кӧч тӧлысся сессия дырйи.

«Ми урчитім сьӧмсӧ сы вылӧ, медым быд бюджетниклы вичмис удждон дорас содтӧд. Республикаса Веськӧдлан котыр вӧчис ставсӧ, медым тайӧ инмис сьӧмкуд юкӧнса став категорияа уджалысьяслы, кодъясӧс Президент индіс. Ӧні учреждениеясса быд веськӧдлысь водзын сулалӧ мог - колана ногӧн вӧдитчыны содтана сьӧмӧн. Медшӧр критерийнас та дырйи быть лоас велӧдан, дзоньвидзалун видзан, социальнӧя могмӧдан да культура услугаяслӧн ногтуйыс, кутшӧмъясӧс тайӧ учреждениеясыс сетӧны. Тайӧ могсӧ миян водзын пуктіс Президент Владимир Путин. Та вӧсна могсӧ олӧмӧ пӧртӧм бӧрся кутам торъя ногӧн видзӧдны, йӧзкотырӧс кыскӧмӧн да кадколаст да урчитӧм лыдпасъяс торкӧмысь стрӧга кывкутӧмӧн», - гӧгӧрвоӧдіс удждон содтӧмсӧ республикаса Юралысь. 

Уськӧдам тӧд вылӧ, мый 2013 во косму тӧлысь 1 лунсянь вӧлі содтӧма велӧдан учреждениеса став педагогика уджалысьяслысь, а сідзжӧ медицина уджалысьяслысь да культура юкӧнын уджалысьяслысь удждонсӧ. 

2012 воын бюджетникъяслысь удждон содтӧм йылысь помшуӧмъяссӧ Коми Республикаса Веськӧдлан котыр примитліс нёльысь. 
